VIÐSKIPTABRÉFAREGLUR (60%)
A. Krossaspurningar (20%).

Lesið eftirfarandi spurningar vandlega. Tvö stig eru gefin fyrir rétt svar. Eitt stig er dregið frá fyrir rangt svar. Ekkert er dregið frá fyrir spurningar sem sleppt er að svara. Aðeins einn möguleiki er réttur í hverri spurningu.

1. 
„Rekta-klásúla“ er:

[  ] 
ákvæði í samningi sem orsakar að viðskiptabréfsreglur gilda um skjal sem að öðrum kosti teldist ekki viðskiptabréf.
[  ] 
ákvæði í samningi sem orsakar að viðskiptabréfsreglur gilda ekki um skjal sem að öðrum kosti teldist viðskiptabréf.

[  ] 
samningur um að aðilar hafi val um það hvort þeir fylgi almennum reglum kröfuréttar eða viðskiptabréfsreglum.

[  ] 
réttur skuldara samkvæmt skuldabréfi til þess að fá allar mótbárur sínar skráðar á skuldabréf.

2. 
Víxlar verða í upphafi að vera:

[  ] 
handhafabréf.

[  ] 
nafnbréf.

[  ] 
handhafabréf eða nafnbréf.

[  ] 
ekkert af framangreindu.

3.
Eyðuframsal felst í því að:

[  ] 
víxill er framseldur til handhafa.

[  ] 
víxill er framseldur nafnframsali.

[  ] 
framseljandi framselur víxil með því einu að rita nafn sitt aftan á víxilinn.

[  ] 
ekkert af framangreindu.

4. 
Hvert eftirtalinna skjala er ekki viðskiptabréf?:

[  ] 
hlutabréf.

[  ] 
tékki.

[  ] 
tryggingabréf.

[  ] 
farmskírteini.

5. 
Brigðaréttur felst í því að:

[  ] 
skuldari samkvæmt viðskiptabréfi getur alltaf krafist þess að kröfuhafi riti mótbáru á viðskiptabréf í návist kröfuhafa.

[  ] 
eigandi hlutar, sem hefur týnst eða verið stolið frá honum, getur fengið umráðmann hlutarins dæmdan til þess að skila hlutnum aftur án tillits til þess hvort umráðamaðurinn er grandlaus.

[  ] 
eigandi hlutar, sem hefur týnst eða verið stolið frá honum, getur fengið umráðmann hlutarins dæmdan til þess að skila hlutnum aftur, enda sé umráðamaðurinn grandlaus.

[  ] 
eigandi hlutar, sem hefur týnst eða verið stolið frá honum, glatar rétti yfir hlutnum ef hann fylgir ekki rétti sínum eftir innan hæfilegs tíma.

6. 
Þegar kröfuhafi hefur fengið ógildingardóm yfir viðskiptabréfi:

[  ] 
er hann eins settur og hann hefði viðskiptabréf undir höndum.

[  ] 
getur hann ráðstafað kröfunni samkvæmt bréfinu með þeim hætti sem viðskiptabréfsreglur gera ráð fyrir.

[  ] 
er hann eins settur og hann var áður en ógildingardómur var kveðinn upp.

[  ] 
hefur skjalið verið fellt úr gildi og dómhafa er heimilt að ráðstafa því sem skjalið hljóðaði um eins og hann hefði skjalið undir höndum.

7. 
Forgangsröð ósamrýmanlegra réttinda yfir rafbréfi ræðst af því:

[  ]
hvenær beiðni rétthafa um skráningu þess berst reikningsstofnun.

[  ] 
hvenær beiðni reikningsstofnunar um skráningu þess berst verðbréfamiðstöð.

[  ] 
hvenær beiðni verðbréfamiðstöðvar um skráningu þess berst reikningstofnun.

[  ] 
hvenær réttindi yfir því eru skráð í verðbréfamiðstöð.

8.
Að því er varðar viðskiptabréfareglur um hlutabréf, þá geyma þau:

[  ] 
fullar upplýsingar um efni og skilmála þeirra.

[  ] 
ekki fullar upplýsingar um efni og skilmála þeirra.

[  ] 
eingöngu upplýsingar um eiganda bréfsins.

[  ] 
eingöngu upplýsingar um fjárhæð hluta.

9.
Sú mótbára glatast ekki gagnvart grandlausum framsalshafa, að öðrum skilyrðum uppfylltum, ef bréfið er ekki áritað um afborgunina:

[  ] 
þegar greidd er afborgun af höfuðstól skuldabréfs.

[  ] 
þegar greiddur er allur höfuðstóll skuldabréfs.

[  ] 
þegar greidd er afborgun af höfuðstól og vextir um leið.
[  ] 
þegar greiddur er hluti af afborgun af höfuðstól skuldabréfs.

10. 
Þriðji maður getur:

[  ] 
ýmist glatað beinum eignarrétti eða óbeinum eignarrétti yfir viðskiptabréfi.

[  ] 
einungis glatað beinum eignarrétti yfir viðskiptabréfi.

[  ] 
einungis glatað óbeinum eignarrétti yfir viðskiptabréfi.

[  ] 
einungis glatað beinum eignarrétti eða óbeinum eignarrétti yfir viðskiptabréfi þegar um sterkar ógildingarástæður er að ræða.

B. Raunhæft verkefni (30%).
Aron Aronsson keypti bátinn Sæfara RE 666 af Birgi Birgissyni fyrir 4.000.000 kr. Aron gaf út skuldabréf til Birgis að fjárhæð 2.000.000 kr. fyrir helmingnum af kaupverðinu en hinn helminginn átti hann að greiða með peningum. Skuldabréfið, sem var vaxtalaust, átti að greiða með tveimur afborgunum, þ.e. 1.000.000 kr. hinn 1. september 2008 og 1.000.000 kr. hinn 1. nóvember 2008. Aftur á móti var samkomulag um að Aron greiddi Birgi 2.000.000 kr. í peningum hinn 5. nóvember 2008 en af því tilefni gaf Aron út skuldabréf til handhafa að fjárhæð 3.000.000 kr. með gjalddaga 5. nóvember 2008 og afhenti Birgi sem „eins konar tryggingu“ fyrir peningagreiðslunni. Daginn eftir framseldi Birgir sjálfur skuldabréf þetta að fjárhæð 3.000.000 kr. til Landsbankans og tókst jafnframt á hendur sjálfskuldarábyrgð á greiðslu þess. Ástæða sölunnar var, að hans sögn, lausafjárskortur. Viku síðar keypti Birgir ehf., félag í eigu Birgis, bréfið af Landsbankanum fyrir 3.000.000 kr. Birgir ehf. krefur nú Aron um greiðslu gjaldfallins höfuðstóls bréfsins.

Þá braust Natan Natansson inn á skrifstofu Birgis Birgissonar og stal skuldabréfinu að fjárhæð 2.000.000 kr. Natan falsaði framsal á bréfið frá Birgi til sín. Síðan ritaði Natan framsal frá sér til handhafa, fór með bréfið í Landsbankann, framseldi það til bankans og gerði upp skuldir sínar við bankann. Landsbankinn sendi Aroni innheimtubréf og greiddi Aron fyrstu afborgun á gjalddaga hinn 1. september 2008. Aron fékk að skoða bréfið við greiðslu afborgunarinnar, sem var færð inn á bréfið, en Aron fékk einnig afhenta lausa kvittun fyrir henni. Hinn 10. september 2008 varð Birgir þess áskynja að þessu skuldabréfi hafði verið stolið frá honum. Birgir hafði samband við Aron sem upplýsti að fyrri afborgun bréfsins hefði verið greidd Landsbankanum á gjalddaga.
Svarið eftirtöldum spurningum og rökstyðjið öll svör ýtarlega:.
1. Getur Aron Aronsson borið fyrir sig þá mótbáru gagnvart Birgi ehf. að skuldabréf að fjárhæð 3.000.000 kr. hafi verið gefið út sem „eins konar trygging“ fyrir greiðslu peninga vegna kaupa á Sæfara RE 666?

2. Getur Birgir Birgisson brigðað skuldabréfi að fjárhæð 2.000.000 kr. frá Landsbankanum?

3. Getur Birgir Birgisson krafist þess að Aron Aronsson greiði aftur fyrri afborgunina af skuldabréfi að fjárhæð 2.000.000 kr. og að þessu sinni til hans?
C. Raunhæft verkefni (10%).

Ari keypti mótorhjól af Bárði. Kaupverðið var 2.000.000 kr. sem greiðast skyldi mánuði síðar. Bárður framseldi Sigurði kröfu sína á hendur Ara sama dag og gengið var frá kaupunum. Þegar vika var liðin frá kaupunum kom í ljós leyndur galli á mótorhjólinu. Ari fékk dómkvadda matsmenn til að meta gallann. Hinir dómkvöddu matsmenn töldu gallann rýra verðmæti mótorhjólsins um 1.000.000 kr. Af þessum sökum neitar Ari að greiða framsalshafa kröfunnar, Sigurði, meira en 1.000.000 kr. af kaupverði.
Gerið grein fyrir því hvort það skiptir máli um niðurstöðu málsins að skylda Ara til greiðslu hvílir á kaupsamningi eða viðskiptabréfi. Rökstyðjið ýtarlega svör við báðum möguleikum.

